
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

С. Бадраагийн орчуулга

	БОЛЕСЬ

	Миний танил хүн надад ярьсан нь: 

	«Би Москвад оюутан байхдаа» эднүүдийн нэгтэй айл байсныг мэднэ үү? Тэр бол Тереза гэдэг польш хүүхэн байсан юм. Хар царайтай, халцархай хөмсөгтэй яг л сүхээр цавчуулсан юм шиг эв хавгүй хавтгай нүүртэй өндөр хүүхэн билээ. Адгуусны нүд шиг гялгар хар нүд, бүдүүн баргил дуу, улаач хүний ааш зан, зээлийн худалдаачин авгай шиг том чийрэг бие энэ бүх овор байдлаараа намайг зэвүүцүүлдэг байлаа. 

	Би, нэг байшингийн дээд давхарт сууна. Тэр хүүхний тасалгааны үүд яг манайх руу харжээ. Тэр хүүхнийг гэртээ бий гэж мэдвэл, би хаалгаа огт тайлдаггүй байлаа. Гэвч энэ бол хааяа нэг тохиолдоно. 

	Заримдаа би түүнтэй байшингийн шатны тэнд юм уу, хашаан дотор дайралдахад тэр хүүхэн намайг хараад хачин мишээхэд нь би ичгүүргүй зэрлэг амьтан гэж жигшдэг байсан юм. Түүнийг согтуу, нүд нь гөлөрчихсөн, сагсайж сэгсийчхээд үзэшгүй муухайгаар инээж явахыг нь би олон удаа үзжээ. Тийм байдалтай байхдаа надад: 

	— Пан1 оюутан, энх мэнд болтугай гээд тэнэг юм шиг чанга инээхэд нь би бүр ч жигшдэг байлаа. Тэгж дайралдаж, мэндлэхээс нь зайлсхийж би нүүгээд тэр байрнаас явчих байсан боловч миний суудаг жижигхэн тасалгааны цонхоор орчин тойрны юм нь илхэн харагдах бөгөөд тэр гудамж туйлын чимээ аниргүй байсан юм... Тэгээд би тэндээ тэсвэрлэн суудаг байлаа. 

	Нэг өглөө би, яасхийвэл лекцэд очихгүй байж болох вэ гэж бодож орон дээрээ хэвтэж байтал гэнэт хаалга нээгдэж өнөөх муухай Тереза орж ирээд үүдэнд зогсож: 

	— Пан оюутан, энх мэнд болтугай! гэлээ. 

	— Танд юу хэрэгтэй вэ? гээд би түүнийг харвал, царай нь урьдынхаас огт ондоо ичсэн зовсон янзтай зогсож байлаа... 

	— Пан! Би танд нэг юм гуйх гэсэн юм... Та ч хийж өгөх биз! гэхэд нь

	Би боссон ч үгүй дуугарсан ч үгүй харин,

	«Гайхал чамайг их ч бага ч гэсэн миний ариун байдалд халдах нь ээ! Егор, тэсвэрлэх л хэрэгтэй!» гэж би бодлоо. 

	— Би нутагтаа захиа явуулах гэсэн юм сан гэж нөгөө эмэгтэй гуйнгуй, мятархай дуугарна. 

	«Аа, харла аа, чөтгөр аваг чамайг» гэж бодоод, би босож, ширээнээ суугаад, цаас авч,

	— Наашаа суугаад, хэлж өгөөрэй гэв. 

	Тэр сандал дээр болгоомжтой аяархан сууж, над руу гэмэрхэн харна. 

	— За хэнд бичих юм бэ?

	— Варшавын замд байдаг Свенцяны хотонд суугаа Болеслав Кашпутад... гээрэй. 

	— За юу гэж бичих вэ? Хэл л дээ!

	— Миний хонгор Болесь... Хайрт минь... Миний үнэнч амраг минь... Чамайг тэнгэр өршөөх болтугай! Миний янаг хайрт чи, уйтгарлан суугаа хонгор Терездээ яагаад аль хэдийнээс захидал бичихгүй байна... гэлээ. 

	Би золтой инээд алдчихсангүй. Тэр уйтгарлаж суугаа хонгор гэдэг нь хэн бэ гэвэл насаараа яндангийн хөө арилгаад гар нүүрээ нэг ч удаа угаагаагүй шиг тас хар царайтай, пүү хэр нударгатай, арван хоёр ямхын төдий биетэй энэ авгай юм шүү! Би инээдээ арай ядан барьж,

	— Тэр Болесть гэдэг чинь хэн юм бэ? гэж асуув. 

	Нэрийг нь буруу хэлсэнд тэр намайг гомдсон маягтай хараад: 

	— Пан оюутан, тэр Болесь бол миний болзоот нөхөр юм гэв. 

	— Болзоот гэнэ ээ?!?

	— Пан та, юунд нь гайхав. Надад юм уу, ер нь бүсгүй хүнд болзоот нөхөр байж болохгүй гэж үү?

	Түүнд бүсгүй хүнд гэнэ шүү!

	— Өө хаанаас даа, байлгүй дээ.. Тантай суухаар болзоод удаж байгаа юу?

	— Зургаан жил болж байна... 

	«Өө тийм байж дээ!» гэж би бодоод, бид захидлаа бичлээ. Хэрэв уг захидал бичүүлж байгаа хүн нь Тереза биш, түүнийг бодвол биеэр ондоо авсаархан ямар нэг хүүхэн байсан бол би өөрөө ч тэр Болесийн оронд очмоор тийм энхрий, янаг амрагийн захидал бичиж өглөө. 

	— Тус хүргэсэнд чинь пан танд баярлалаа гээд Тереза мэхийн ёслоод, би танд тус хүргэж болно шүү. Хэлээрэй. 

	— Зүгээр, би баярлалаа. 

	— Пан та, өмд, цамцаа нөхүүлэхгүй биз?

	Энэ банзалтай арслан заан намайг ер нь ичиж үхэхэд хүргэх нь ээ гэж бодоод түүний хүргэх ач надад хэрэггүй гэж би шууд хэллээ. 

	— Тэр хүүхэн явлаа. 

	Түүнээс хойш хоёр долоо хоног өнгөрөв. 

	Нэг үдэш би цонхон дээрээ суугаад юу хийе дээ? гэж бодож дэмий исгэрч байв. Гадаа тэнгэр муухай, хаашаа ч явмааргүй санагдана. Би ингэж уйтгарлаж байхдаа, өнгөрсөн явдлаа нэхэн нэхэн санавч бас л уйтгар сэргэсэнгүй. Гэтэл ондоо юм оролдох дур хүрсэнгүй. Тэгтэл үүд нээгдэж бурхан тэнгэр минь нэгэн хүн орж ирлээ. 

	— Пан оюутан та их ажилтай байна уу? гэхэд нь харвал Тереза байлаа. 

	— Үгүй, юу гээ вэ?

	— Танаар, дахиад нэг захидал бичүүлэх гэсэн юм... 

	— Тэг л дээ бас Болесьт уу?

	— Үгүй, одоо түүнээс... 

	— Юу?

	— Аа харлаа, тэнэг чинь, пан танд буруу хэлчлээ. Уучлаарай! Одоо бол надад гэж бичиж хэрэггүй. Миний үерхдэг хүүхэнд, өөрөөр хэлбэл үерхдэг ч биш... миний таньдаг хүүхэнд бичүүлэх гэсэн юм. Тэр хүн өөрөө бичиг мэдэхгүй, тэгээд тэр нэг хүүхэнтэй юм аа. Яг л над шиг Тереза гэдэг юм. Тэгэхлээр та тэр Терезад гэсэн захидал бичиж өгөхгүй юу? гэлээ. 

	Би түүнийг харвал, царай нь барайж, хуруу нь чичрэх бөгөөд ямар нэгэн юманд мунгинасан болохыг би тааварлалаа... 

	— Эрхэм авгай, танд Болесь ч гэж алга. Тереза ч гэж алга, та худал хэлж байна. Та миний дэргэд битгий маяглаад бай. Би тантай танилцахыг хүсэхгүй... Ойлгов уу? гэлээ. Хүүхэн гэнэт хачин айж сандраад дороо дэмий эргэлдэн нэг юм хэлэх гэж байгаа юм шиг уруулаа инээдэмтэй өмөлзүүлэн байвч юу ч хэлсэнгүй. Энэ ч нэг явдал болох нь ээ, гэж бодохдоо энэ хүүхэн, ариун үнэнч намайг уруу татах гэж бодож байж магадгүй гэж сэжиглэсэн минь арай ч тийм биш, нэг л ондоо юм хэлэх гээд байх шиг болоод явчихлаа. 

	Тереза,

	— Пан оюутан! гэж нэг хэлэх гэснээ больж гараа сэгсрээд шууд эргэж, гарч одлоо. Миний сэтгэлд эвгүй юм бодогдов. Тэр хүүхэн үүдээ тас хийтэл хааж байгааг сонсоход лав уурласан бололтой. Би хэсэг зуур бодоод очиж, дуудаж авчраад юу л хэрэгтэй гэснийг нь бичиж өгье гэж шийдлээ.

	Тасалгаанд нь орвол тэр ширээн дээр шанаа тулан сууж харагдана. 

	— Үг хэлье гэлээ. 

	... Энэ явдлыг ярихдаа яг энэ хэсэгт хүрээд би өөрийгөө даанч тэнэг байжээ гэж боддог юм. Үнэхээр ч мунхаг хэрэг болсон юм даа. 

	— Үг хэлье гэхэд минь тэр огло үсрэн босож ирээд нүдээ гялалзуулан, мөрөн дээр гараа тавьж шивгэнэх гээд хүнгэнэсэн нь,

	— Яагаав! Тэгээд? Болесь ч гэж хүн байхгүй, надаас өөр Тереза ч байхгүй, та юу гэж? Цаасан дээр хэдэн үг тавихад танд тийм л хэцүү байж дээ. Ээ зайлуул! Тэгээд бас... бичгийн хүн гэнэ шүү! Болесь ч байхгүй, надаас өөр Тереза ч байхгүй гагцхүү би байна. Яагаав? Тэгээд гэнэ. Энэ хачин явдалд гайхаж хоцорсон би,

	— Уучлаарай, юу гэсэн хэрэг вэ? Болесь гэж хүн байхгүй юм уу?

	— Тийм, байхгүй, юу гээ вэ?

	— Тереза гэж бас байхгүй юм уу? 

	— Тереза гэж байхгүй, харин би бол Тереза байна. 

	Би юу ч ойлгосонгүй. Би нүдээ бүлтийлгэн бид хоёрын аль нь солиорсон юм бол гэж гайхлаа. Тэгтэл нөгөө хүүхэн дахин ширээн тийш очоод, хэсэг тайтгарсан байдалтай босож ирээд надад гомдсон маягтай ингэж хэллээ. 

	— Хэрэв Болесьт захидал бичиж өгөх чинь, танд хэцүү байсан бол таны бичсэн захидал чинь энэ байна, аваарай! Өөр бичиж өгөх хүн олдох байлгүй дээ... гэлээ. Харвал өнөөх Болесьт бичсэн миний захидал байлаа.

	— Тереза аа! Энэ чинь юу болж байна? Надаар бичүүлсэн захидлаа явуулаагүй байж өөр хүнээр бичүүлэх гэсэн чинь юу вэ?

	— Хааш нь?

	— Яагаа вэ... тэр Болесьт!

	— Тийм хүн байхгүй юм чинь! гэлээ. Би учрыг бүр ч ойлгосонгүй харин нулимж орхиод гарах гэтэл нөгөө хүүхэн учрыг тайлбарлан ярьж байв. 

	— Яагаав дээ, тэр хүн байхгүй бол байхгүй л биз гэж нөгөө хүүхэн гомдолтойгоор ярилаа. Яагаад ойлгохгүй байгаа юм бэ гэсэн шиг гараа зангаж дохиж, түүний хэлэх нь, — Тэр хүн яагаад байхгүй гэж?

	— Харин би түүнийг байгаасай гэж хүсэж байна... Би бусдын адил хүн биш гэж үү? Мөн! Би мэднэ... Гэвч би түүнд захидал бичихэд хэнд ч хортой биш шүү дээ.. 

	— Уучлаарай, хэнд?

	— Яагаав Болесьт

	— Үгүй, тийм хүн байхгүй шүү дээ?

	— Ээ Иезус-Мария! байхгүй юм аа, тэгээд? Байхгүй юмыг бий гэж сэтгэлдээ бодож болно шүү дээ. Би түүнд захидал бичихэд тэр бий юм шиг санагддаг юм. Тереза гэдэг чинь би байна, тэгэхлээр надад хариу бичнэ. Би дахиад түүнд бичнэ... 

	Би учрыг сая ойлголоо. Миний сэтгэл ихэд шимшрэн, ичих шиг боллоо. Ертөнцөд нэг ч хүний янаг сэтгэлийг татаж чадахгүй тийм нэг хөөрхийлөлтэй хүн миний дэргэд гуравхан алхмын зайтай амьдран суудаг ажээ. Энэ хүн өөрийгөө нөхөртэй гэж сэтгэлдээ хууран санаж явдаг байжээ. 

	— Болесь гэсэн захидал та надад бичиж өгсөн, тэгэхэд би түүнийг өөр хүнээр уншуулахад надад хайртай Болесь гэдэг хүн байдаг гэж бодогдоно. Тэгээд Болесиос Терезад... надад гэсэн захидал бичиж өгөхийг гуйдаг юм. Тийм захидал хүн надад бичиж өгснийг бас уншуулахад Болесь гэж хүн бий гэж бүр боддог юм. Ингэхлээр надад аж төрөхөд хөнгөн байдаг юм даа... гэж Тереза ярилаа... 

	«... Чөтгөр ав гэм!

	Тэгээд түүнээс хойш би, Болесьт явуулах, Болесиос Терезад гэсэн хариу захидлыг долоо хоногт хоёр удаа их хичээнгүйлэн бичиж өгдөг боллоо. Энэ захидлыг би сайн ч бичдэг байсан... Түүнийг тэр хүүхэн сонсоод өнөөх л бүдүүн дуугаар дуу алддаг байсан юм. Болесь гэдгээс нь түүнд бичсэн захидлыг уншихад Тереза ямагт уйлдаг байсан бөгөөд түүний оронд миний оймс, цамц зэрэгт хөлсгүйгээр нөхөөс тавьж өгдөг болсон юм. Энэ явдлаас хойш гурван сар болоод тэр хүүхэн ямар нэг хэргийн учир шоронд орсон юм. Одоо тэр хүүхэн магад үхсэн биз ээ» гэж ярилаа.

	Тэгээд миний таньдаг тэр хүн тамхиныхаа үнсийг унагаад бодол болсон байдалтай тэнгэр харж төгсгөлд нь хэлсэн нь: 

	«Тэгэхээр... хүн хэчнээн гашуун зовлон эдлэх тусмаа төдий чинээ амттай сайхныг тачаадан хүснэ. Бид бол үүнийг ойлгохгүй байна. 

	Бидний ач өчүүхэн бөгөөд бид бие биеийг харахдаа өөрсдийгөө элдэв эндэгдэл хилэнцгүй гэж биеэ тоох байдлын униарыг дөнгөж нэвтлэн харах ажээ. 

	Энэ нь нэлээд тэнэг... тун ч харгис явдал юм. Үхээнц дорой хүмүүс гэж ярих нь бий. Үхээнц хүмүүс гэж юу байдаг вэ? гэвэл юуны өмнө бидний адил яс, цус, махтай, мөн тийм мэдрэлтэй хүмүүс байх юм. Үүнийг бидэнд бүхэл үе өдөр тутам өгүүлж байна. Бид сонсож л байна... Гэвч энэ бүхэн яагаад тэнэг хэрэг болохыг чөтгөр бүү мэд. Харин үнэндээ бид өөрсдөө үхээнц дорой хүмүүс, тэр ч байтугай бидэнд орвол залиар бага, бидний хийж байгааг бодвол сайн үйлсийг хийхдээ чадвар муутай хүмүүсийн тархи, мэдрэлээс, бидний тархи мэдрэл давуу гэж үнэмшиж биеэ тоох байдлын алхам нүхэнд унасан үхээнц дорой хүмүүс юм. Ингэхлээр тийм болдог... чухамдаа энэ явдал ч эртний юм даа...» гэлээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


1968 оны хэвлэл “М. ГОРЬКИЙ : ТҮҮВЭР ЗОХИОЛ I БОТЬ (Өгүүллэг, тууж)” номын ГАРЧИГ

	 

	Салхич шувууны дуун (Б. Ринчений орчуулга)

	Шонхорын дуун (Б. Ринчений орчуулга)

	Макар Чудра (Г. Дэлэгийн орчуулга)

	Изергиль эмгэн (Г. Дэлэгийн орчуулга)

	Хан, хан хүү хоёр (Б. Ринчений орчуулга)

	Мальва (М. Цэдэндоржийн орчуулга)

	Хүн төрсөн нь (Ш. Нацагдоржийн орчуулга)

	Айдас хүйдэс (М. Цэдэндоржийн орчуулга)

	Хорин зургаа ба ганц (М. Цэдэндоржийн орчуулга)

	Болесь (С. Бадраагийн орчуулга)

	Уулзсан нь (С. Удвалын орчуулга)

	Эхийн домог (Б. Ринчений орчуулга)

	Пармын хүүхэд (Н. Наваан-Юндэнгийн орчуулга)

	Варенька Олесова (Г. Амар, Ц. Шүгэр нарын орчуулга)

	Нэгдүгээр сарын есөн (М. Цэдэндоржийн орчуулга)

	Камо (П. Лувсанцэрэнгийн орчуулга)

	Баатруудын тухай өгүүллэг (С. Бадраагийн орчуулга)

	 


1968 оны хэвлэлийн Хэвлэн нийтлэлийн мэдээлэл

	 

	А. М. ГОРЬКИЙ

	 

	ТҮҮВЭР ЗОХИОЛ

	(Өгүүллэг, тууж)

	 

	I БОТЬ

	 

	МОНГОЛЫН ЗОХИОЛЧДЫН ХОРОО

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО

	УЛААНБААТАР ☆ 1968 ОН

	 

	СОЦИАЛИСТ РЕАЛИЗМЫГ ҮҮСГЭН БАЙГУУЛАГЧ А. М. ГОРЬКИЙН ТӨРСНИЙ 100 ЖИЛИЙН ОЙД ЗОРИУЛАВ

	 

	Эмхэтгэж хэвлэлд бэлдсэн Д. Тарва

	Редактор Ч. Чимид, Б. Бааст

	 

	ИЗБРАННЫЕ ПРОИЗВЕДЕНИЯ В ДВУХ ТОМАХ

	(На монгольском языке)

	 

	Зургийн редактор Д. Доржнамжим

	Техник редактор Д. Юмжав

	Зураач Г. Актив

	Хянагч Н. Буянжаргал, Ө. Шаравдорж

	 

	Өрөлтөд 1968 оны 2 сарын 17-нд

	Хэвлэлд 1968 оны 2 сарын 24-нд

	Хэвлэсэн тоо 8000. 

	Хэвлэлийн хуудас 10,5

	Тооцооны хуудас 9,8 

	Цаасны хэмжээ 84x108. 1/32 

	Захиалгын дугаар 74 

	Үнэ 5 тө 23 мө. 

	 

	Д. Сүхбаатарын нэрэмжит Хэвлэлийн комбинат 

	Улаанбаатар, Д. Сүхбаатарын талбай 2

	
Заметки

		[←1]
	 Пан гэж Польшийн урьдын тайж

